LÍFEYRISSJÓÐUR VERKFRÆÐINGA

LÍFEYRISSJÓÐUR VERKFRÆÐINGA

Fréttabréf - maí 2003

Fyrsta réttindayfirlit úr nýju lífeyriskerfi 

Með þessu fréttabréfi fylgir annað yfirlitið sem sjóðurinn sendir út úr nýja lífeyriskerfinu og sýnir það iðgjöld sem greidd voru í sam​tryggingardeild (lögbundið 10% framlag) á síðasta ársfjórðungi 2002. Áður hafði verið sent yfirlit um iðgjöld sem borist höfðu fram til 30. sept. 2002 og því ættu sjóðfélagar að hafa fengið heildar​yfirlit yfir iðgjöld vegna ársins 2002, svo og iðgjöld vegna fyrri tímabila ef þau bárust eftir lok janúar 2002, þegar nýja lífeyriskefið Jóakim var tekið í notkun. Ef villur eru í yfirlitinu eða iðgjöld vantar eru sjóðfélagar beðnir um að hafa samband við skrifstofu sjóðsins án tafar.

Meðfylgjandi yfirlit sýnir einnig áunnin réttindi í lok ársins 2002 og áætluð réttindi við 65, 67 og 70 ára aldur, miðað við að meðaliðgjöld til sjóðsins verði þau sömu og á árinu 2002. Sjóðurinn sendir út yfirlit með réttinda​stöðu einu sinni á ári og miðar það við áramót. Framsetning réttindayfirlitsins er með eilítið öðrum hætti en tíðkast hefur undanfarin ár og mótast það af eiginleikum nýja lífeyriskerfisins.

Yfirlit yfir iðgjöld greidd  í séreignardeild verða send í annarri póstsendingu.

Viðamikilli endurnýjun á tölvukerfum sjóðsins er lokið. Kerfin hafa verið í notkun í rúmt ár og hafa aukið framleiðni til muna. Þrátt fyrir stöðuga fjölgun sjóðfélaga tekur iðgjaldaskráning og ýmis gagnavinnsla skemmri tíma en áður og gefur starfsfólki í reynd svigrúm til að auka þjónustu við sjóðfélaga og launagreiðendur með ýmsum hætti.

Opnað fyrir aðgang að iðgjalda- og réttindaupplýsingum á Netinu

Í fréttabréfi í desember 2002 var sagt frá því að innan skamms yrði unnt að opna netaðgang sjóðfélaga að upplýsingum um iðgjöld og réttindi. Það dróst þó lengur en búist hafði verið við, því að hugbúnaðarfyrirtækið Strengur sem rekur lífeyriskerfi sjóðsins ákvað að endurbæta vefviðmótið sem snýr að sjóðfélögum og launa​greiðendum. Taldi sjóðurinn heppilegra að bíða og láta nýja vefviðmótið komast í gagnið áður en aðgengi yrði opnað.

Nú er búið að opna netaðganginn. Sjóð​félagar þurfa að sækja um aðgang, annaðhvort með bréfi til sjóðsins eða með tölvupósti (postur@lifsverk.is), og fá í kjölfarið sent notandaheiti og lykilorð. Innan skamms verður einnig unnt að sækja um aðgang með því að fara inn á heimasíðu sjóðsins, www.lifsverk.is.

Ennfremur er óskað eftir því að sjóðfélagar sendi upplýsingar um netfang sitt til sjóðsins til að unnt verði að senda þeim tölvupóst með upp​lýsingum um starfsemi sjóðsins og þjónustuþætti, t.d. aðalfundi, námskeið, fræðsluefni o.fl.

Tillögur um breytingar á samþykktum

Aðalfundur sjóðsins verður haldinn fimmtudaginn 22. maí nk. kl. 17:15 á Grand Hótel Reykjavík við Sigtún. Undir dagskrárliðnum Breytingar á samþykktum verða teknar til umræðu og afgreiðslu tillögur stjórnar sjóðsins um breytingar sem miða að því að auka valkosti sjóðfélaga og að auka þjónustu við þá.

Lagt er til að heimilt verði að greiða út lífeyri úr samtryggingardeild í einu lagi ef um lítil réttindi er að ræða, í stað þess að greiða lága fjárhæð mánaðarlega. Slíkt ákvæði er þegar í gildi hjá flestum öðrum lífeyrissjóðum og einnig er sams konar ákvæði í samþykktum fyrir séreignardeild sjóðsins. 

Einnig er lagt til að breyta ákvæðum um séreignardeildina til samræmis við það sem tíðkast almennt hjá öðrum sjóðum, þ.e. varðandi flutning inneignar úr deildinni, möguleika á fjölgun sparnaðarleiða og heimild til annarra en sjóðfélaga í samtryggingardeildinni til að greiða í séreignardeild.

Verulegur halli á samtryggingardeild en góð ávöxtun séreignardeildar

Árið 2002 var versta ár í sögu lífeyrissjóðsins hvað ávöxtun varðaði. Fjárfestingartekjur voru neikvæðar um

994 milljónir króna. Þetta stafaði annars vegar af áframhaldandi lækkun hlutabréfaverðs á helstu mörkuðum

erlendis (þriðja árið í röð), en hins vegar varð styrking íslensku krónunnar til þess að auka enn á tapið af

erlendum eignum. Nafnávöxtun erlendra verðbréfa í eigu sjóðsins var neikvæð um 42% í krónum (25,9% í

dollurum) og var um 5,5% lakari en vegin viðmiðunarvísitala erlenda safnsins. Nafnávöxtun íslenskra

hlutabréfa í eigu sjóðsins var hins vegar afar góð, 21,3%, og íslensk markaðsskuldabréf skiluðu sjóðnum

einnig mjög góðri útkomu, 13,7% nafnávöxtun. Nafnávöxtun samtryggingardeildar var -8,79% á árinu 2002,

raunávöxtun (fyrir rekstrarkostnað) var -10,31% og hrein raunávöxtun -10,58%. Meðaltal hreinnar ávöxtunar

yfir sl. fimm ár er jákvætt um 1,06%  og yfir 10 ára tímabil um 3,68%.

Vöxtur samtryggingardeildar sjóðsins varð óverulegur á árinu. Iðgjöld jukust um 9,6% milli ára en hækkun á

hreinni eign sjóðsins varð 0,3% eða 30 mkr. Hrein eign til greiðslu lífeyris var í árslok 2002 12.012 mkr.

Þetta var fjórða starfsár séreignardeildar sjóðsins. Iðgjaldagreiðslur jukust um 31,6% frá fyrra ári og hrein eign deildarinnar í lok ársins 2002 var 358,2 mkr. Nafnávöxtun séreignardeildarinnar var 7,41%, raunávöxtun var 5,74% og hrein raunávöxtun 5,31%. Meðaltal hreinnar raunávöxtunar deildarinnar frá upphafi er 4,10% á ári.

Það er verulegur munur á afkomu deildanna tveggja á síðasta ári sem stafar af ólíku eignasafni þeirra, þrátt fyrir að þær hafi hagað nýjum fjárfestingum mjög svipað undanfarin þrjú ár.

Séreignardeildin tók til starfa á árinu 1999. Í fyrstu fjárfesti hún bæði í hlutabréfum og skuldabréfum en frá árinu 2000 hefur hún eingöngu keypt skuldabréf, fyrst og fremst vegna þess að hlutabréf hafa lækkað í verði og voru ekki eins álitleg fjárfesting á þessu tímabili. Snemma árs 2002 var svo komið að hlutabréfin sem keypt höfðu verið árið 1999 voru orðin óverulegur hluti af safni séreignardeildar og var þá tekin ákvörðun um að selja þau og hafa hana sem hreina skuldabréfadeild um sinn. Jafnframt hefur verið til athugunar að bjóða upp á aðra fjárfestingarleið í deildinni, hreint hlutabréfasafn, og gefa þannig rétthöfum deildarinnar kost á að velja milli leiða eða velja báðar í hvaða hlutfalli sem þeir vilja (t.d. 20/80 eða 50/50) því að nýtt lífeyriskerfi sjóðsins getur haldið utan um slíkt hlutfall fyrir hvern og einn með auðveldum hætti.

Skuldabréf hafa komið vel út að undanförnu og þrátt fyrir nokkurt tap af hlutabréfaeigninni framan af árinu kom deildin út með ágæta raunávöxtun.

Samtryggingardeildin fjárfesti á árunum 1995-2000 í verulegum mæli í erlendum hlutabréfum sem skiluðu góðri ávöxtun á árunum 1995-1999. Hins vegar hefur ekki verið fjárfest í slíkum bréfum að neinu marki undanfarin 3 ár, frá maí 2000, enda hafa þau ekki verið álitleg fjárfesting fyrir sjóðinn á þessu tímabili. Sjóðurinn hefur þó ekki minnkað eign sína í erlendum bréfum á þessu tímabili en þau hafa hins vegar lækkað mjög í verði og það hefur valdið neikvæðri ávöxtun sjóðsins. Á árunum 2000 og 2001 dró veiking krónunnar úr neikvæðum áhrifum en á árinu 2002 jók styrking krónunnar á tap sjóðsins.

Frá vori 2000 hefur samtryggingardeildin keypt nær eingöngu skuldabréf, líkt og séreignardeildin. Því hafa nýjar fjárfestingar sjóðsins komið vel út á þessu tímabili, þótt það hafi ekki nægt til að mæta hallanum af erlendum hlutabréfum. 

Deildirnar hafa þannig hagað sér mjög svipað í fjárfestingum á þessum tíma, en önnur var að byrja starfsemi og hefur orðið hrein skuldabréfadeild á tímabilinu en hin hefur færst úr því að vera með 50/50 skiptingu milli hlutabréfa og skuldabréfa í að vera með um fjórðung í hlutabréfum og þrjá fjórðu hluta í skuldabréfum.

Fjárfestingarstefna sjóðsins verður meðal þess sem til umræðu verður á aðalfundi sjóðsins fimmtudaginn 22. maí  nk.[image: image1.png]


 Sjóðfélagar eru hvattir til að fjölmenna á fundinn. Rétt er að minna á að allir sjóðfélagar eiga rétt til setu á aðalfundinum með málfrelsi, tillögurétti og atkvæðisrétti, jafnt um tillögur sem og í kjöri stjórnar og annarra trúnaðarmanna.

